 PSALM 1
Die Twee Weë

Wie van julle het al by ‘n vurk in die pad gekom en nie geweet watter kant toe om te ry nie?
Waarskynlik het álmal van ons al verdwaal.
Dikwels is die kennisgewingborde met die nodige aanduidings, langs die pad, net nie aangebring nie.  Baie keer is dit tydens ongelukke heeltemal uit die grond gery en verwoes en nog nie weer vervang nie.
Dis oor die algemeen nog lekker om op ons paaie te ry, maar as jy verdwaal………., is dit nag.
Die ou vertaling het die opskrif “DieTwee weë” bokant hierdie Psalm.

Die opskriffies in die Bybel het baie voordele, omdat jy dan vinnig weet waaroor dit in daardie gedeelte gaan.

Soms kan mens nie mooi verstaan wat is wat nie, maar ander kere is die opskrif in die kol.

In hierdie Psalm gaan dit oor die twee weë, of soos ‘n ander vertaling sê: Die regverdige en die goddelose.
In die gewone omgangstaal praat ons van die smal weg en die breë weg.
Die Smal weg beteken dat beweging stadig, en baie versigtig moet gedoen word.                             Soms is dit moeilik, met groot opofferings en uitdagings.
Die Breë weg laat my dink aan die snelpaaie: Vinnig, lekker gemaklik, sonder moeite.
Soms kan mens maklik agterkom met watter pad jy te doene het, maar ander kere is dit moeilik om te onderskei.
Die twee weë lyk soms of dit nie regtig saak maak watter pad jy volg nie.

Dan kom ‘n ander uitdrukking navore: Alle paaie lei na Rome, wat nie heeltemal waar is nie. 

Die gedagte daar agter is dat dit nie regtig nodig is om te kies nie!
Gewoonlik is dit satan of sy werkers wat met sulke redenasies na ons toe kom.

Nie een van ons kan sê dat ons nog nie verdwaal het nie.

Niemand kan sê dat hy/sy nie gáán verdwaal nie.
Maar luister na die baie bemoedigende woorde
wat Jesaja 30:21 sê: “Wanneer jy die regte koers verlaat, sal jy agter jou ‘n stem hoor sê: “Hier is die pad, loop hierlangs ….Hier is die regte pad. Draai om en loop hierlangs (NLV)…. En dan sê vs 23 Dan sal die HERE jou seën.

As jy van die breë weg wil verskuif na die smal weg toe,  vra dit dat jy jou bekeer: In-, af-, om-, terugkeer! Partykeer is dit ‘n klein koers aanpassinkie wat nodig is en soms is ‘n radikale omkeer van 180° die enigste uitweg. 

Die punt is: Dit vereis ‘n besliste keuse; sien die probleem raak, besef wat is die oplossing en kies om reg te maak.

En as jy die omkeer gemaak het, moet dit duidelik wees uit jou lewe verder vorentoe dat jy ‘n omkeer gemaak het.

In die gewone lewe sê ons dat jy jou bekeer het.
Laat jou lewe wys watter keuse jy gemaak het!
Kom ons gesels oor die Smal Weg: – 
Dis die regverdiges wat op hierdie pad beweeg – mense wat in die regte vehouding met God leef.
Hulle verhouding met God is reg!

Wat verkeerd wás, is réggemaak. 
Die bloed van Jesus het hulle gereinig van alle ongeregtigheid.
Húlle is voorspoedig

Hulle lewe dra die vrug wat pas by die lewe wat reg is voor God!

Die goddelose – sondaars, ligsinnig. 

Hulle is soos kaf – nutteloos – word verbrand!

As die keuse, om die breë pad te verlaat en die smal weg te volg, uitgestel word, raak dit al moeiliker- onveilig – oppad na verderf/ondergang 
Pasop vir die duiwel wat mens wil wysmaak dat dit nie nodig is om ‘n keuse te maak nie en dat dit nie saak maak nie.

Belangrike persoonlike vraag:
Op watter pad is jy … die breë pad wat na die verderf lei, of die small pad na die lewe toe?

Vra die HERE: Kyk of ek nie op die verkeerde pad is nie en lei my op die beproefde pad! (Ps 139:24)

Die Nuwe Vertaling se opskriffie is: Die Here lei die regverdiges.  ….. wat ‘n wonderlike troos bied dit nie vir ons mense nie.
Die implikasie is dat God nié die onregverdiges lei nie.  
Hulle verdwaal dan heeltemal.                                                    Hulle kom nie uit waar hulle gehoop het om uit te kom nie..
Eintlik moet ek myself in die rede val.
Dis belangrik dat ons gereeld sal seker maak of ons nog op die regte/smal pad is. 
As mens foute vroeg agterkom, is dit makliker om regstellings te maak en jouself gou weer reg te ruk.
Maak gereeld seker of jy nog op die regte pad is.
Amen. 

